
Abstract. The article analyzes the features of romantic literature, its historical and cultural context, as well as the 
most significant writers and their works. Romanticism is an important movement in literature that emerged in the 
19th century and introduced innovations into its development. The article also analyzes changes in literary genres 
and styles of romanticism, as well as the essence of the romantic movement, the features of its manifestation in 
European and modern Uzbek literature. The goal is to shed light on the evolution of romantic literature and its 
role in the formation of cultural values. 

Keywords: Romanticism, sufism, pantheism, slavery, feudalis, capitalism, socialism, epithet, simile, metaphor, 
personification, giperbola, hyperbole, lyricism, realism. 

ASOSIY VAKILLARI 

Annotatsiya. Ushbu maqolada romantizm adabiyotining xususiyatlari, uning tarixiy va madaniy konteksti, eng 
muhim adiblar va ularning asarlari tahlil qilinadi. Romantizm adabiyoti XIX asrda yuzaga kelgan va adabiyotda 
yangiliklar yaratgan muhim oqimdir. Shuningdek, romantizmning adabiy janrlar va uslublaridagi oʻzgarishlar, 
shuningdek maqolada romantizm yoʻnalishining mazmun-mohiyati, uning Yevropa va zamonaviy Oʻzbek 
adabiyotidagi namoyon boʻlish xususiyatlari tahlil qilinadi. Bu orqali romantik adabiyotning evolyutsiyasi va uning 
madaniy qadriyatlar shakllanishidagi oʻrni yoritilishi koʻzda tutiladi. 

DOI: https://doi.org/10.47390/SPR1342V5I9Y2025N16  

Kirish. Romantizm adabiyoti XIX asrda yuzaga kelgan va adabiyotda, sanʼatda, falsafada 

yangi yoʻnalish sifatida shakllangan muhim estetik oqimdir. Romantizm oʻzining maʼnaviy va 

estetik xususiyatlari bilan ajralib turadi va asosan xuruj, hissiyot va individualizmdan iborat 

edi. Ushbu oqimda insonning ichki dunyosi, tabiat va inson oʻrtasidagi oʻzaro munosabatlar, 

maʼnaviy va falsafiy savollar muhim oʻrin tutadi. Romantizmning asosiy tamoyillari va 

xususiyatlari adabiyotda yangiliklar yaratdi va adabiyotning boshqa janrlari, shuningdek, 

sanʼat va madaniyatga taʼsir koʻrsatdi. Shu bilan birga, romantizm adabiyoti ijtimoiy-siyosiy 

oʻzgarishlar, milliy uygʻonish jarayonlari va inson huquqlari haqidagi yangi qarashlar bilan 

bogʻliq boʻlib, oʻz vaqtida butun dunyo boʻylab katta taʼsir koʻrsatdi. Maqolaning asosiy qismida 

romantizm adabiyotining oʻziga xos xususiyatlari, uning rivojlanish jarayonlari, asarlarning 

tahlili va romantizm adabiyotining jamiyatga taʼsiri koʻrib chiqiladi. XVIII–XIX asr Gʻarb 

adabiyotida keng yoyilgan romantizm yoʻnalishi ham ana shunday adabiy oqimlardan biri 

boʻlib, insonning ichki dunyosi, orzu-umidlari, ruhiy iztiroblari, tabiat va muhabbat mavzularini 

ilgari surdi. Bu yoʻnalish realizmga qarshi reaksiya sifatida paydo boʻlgan boʻlsa-da, oʻzining 

falsafiy chuqurligi, emotsional kuchi va estetikasiga ega boʻlgan yirik adabiy oqim sifatida 

tarixda muhim oʻrin egalladi. Romantik metodning asosiy xususiyatlaridan yana biri har 

qanday jamiyat (quldorlik, feodalizm, kapitalizm, sotsializm)ning antigumanistik mohiyatini 

doimo fosh etish va qoralashdir. Ijodda va hayotda erkinlik, shaxs ozodligi va komilligi uchun 

kurashdir. Bu xususiyat hamma romantik ijodkorlar faoliyatida pafos darajasiga koʻtarilgan, 

oʻlmaydigan ruh bagʻishlaydigan «hamma xalqlarda va hamma zamonlarda umumiy boʻlgan 

hodisadir» (V. G.Belinskiy). [6, 112 b] 

Muhokama va natijalar. Mazkur tadqiqotda romantizm yoʻnalishining mazmun-

mohiyati, uning Yevropa va zamonaviy Oʻzbek adabiyotidagi namoyon boʻlish xususiyatlari 

tahlil qilinadi. Bu orqali romantik adabiyotning evolyutsiyasi va uning madaniy qadriyatlar 

shakllanishidagi oʻrni yoritilishi koʻzda tutiladi. 

Ushbu ilmiy maqolada romantizm adabiy yoʻnalishining XVIII–XIX asr Yevropa va XXI 

asr Oʻzbek adabiyotidagi oʻrni va namoyon boʻlish shakllarini qiyosiy-tahliliy asosda oʻrganish 

usuli qoʻllanildi. Tadqiqot jarayonida quyidagi asosiy ilmiy-uslubiy yondashuvlarga tayandik: 

Tarixiy-tipologik usul, qiyosiy-tahliliy usul, matnshunoslik va poetik tahlil, falsafiy-estetik 

yondashuv. Tadqiqotda ilmiy manbalar, adabiy tanqidiy maqolalar, adiblarning asl matnlari va 

ularning tarjimalari asosiy material sifatida xizmat qildi. Oʻrganilayotgan adabiy namunalarda 

romantizmning estetik va badiiy ifoda vositalarini aniqlash orqali mavzuning mohiyati yoritildi. 

Ushbu ilmiy maqolada romantizm yoʻnalishi yuzasidan amalga oshirilgan ilmiy tadqiqotlar 

romantik adabiyotning turli bosqichlari va milliy kontekstlarida keng koʻlamda oʻrganilgan. 

XVIII–XIX asr Yevropa adabiyotida romantizm adabiy-estetik qarashlar inqiroziga javoban 

shakllangan boʻlib, u insoniyatning ichki kechinmalari, orzulari, tabiat bilan uygʻunlik va 

erkinlik gʻoyalarini ilgari surdi. Yevropa adabiyotshunosligida Gyote, Bayron, Gyugo singari 

adiblarning ijodi romantizmning yetuk namunalari sifatida baholangan. Jumladan, Harold 

Bloom va Isaiah Berlin kabi tadqiqotchilar romantik adabiyotning mohiyatini inson 

individualligi, his-tuygʻular erkinligi va irratsional holatlarni tasvirlashga urgʻu bergan 

yoʻnalish deb tavsiflaydilar. [7] 

Shundan dalolat beruvchi asar sifatida Novalisning “Genrix fon Ofterdingen” nomli 

romanini eslash mumkin. Novalis kitobxonni oʻrta asrlarga boshlab oʻtish va bosh qahramon 

sifatida XVIII asr Germaniyadagi shoir Minenzigerdi tanlash yoʻli bilan oʻsha davr hayotini 

ideallashtirdi, u insonning aql-idroki va ijtimoiy intilishlarini ahamiyatsiz, deydi. Ilgʻor 

romantizmning dastlabki rivoji XIX asr boshlarida Angliyada sodir boʻldi ham Bayron va Shelli 

singari ajoyib shoirlar ijodida koʻrinadi. Adabiyotshunoslar Sh.Sirojiddinov, O.Matjonov, 

M.Xudoyqulovlar zamonaviy oʻzbek sheʼriyati va nasridagi ruhiy-falsafiy izlanishlarni romantik 

anʼanalar bilan bogʻlaydi. Usmon Azim, Muhammad Yusuf kabi adiblarning ijodi milliy ruh, 

muhabbat, orzular va tarixiy xotiralarni zamonaviy romantik uslubda yoritgan asarlar sifatida 

turli ilmiy ishlar va adabiy tahlillarda eʼtirof etilgan. Bu asarlar oʻzbek adabiyotida romantik 

obrazlar, lirizm va ruhiy iztiroblarning zamonaviy qiyofasini ifodalaydi. Tadqiqot davomida 

XVIII–XIX asr Yevropa adabiyotida shakllangan romantizm oqimi inson tafakkurining erkinligi, 

his-tuygʻularning ustuvorligi va tabiatga yaqinlik gʻoyalari bilan ajralib turishi aniqlandi. 

Romantik asarlarda voqea-hodisalar va qahramonlar boshqa tarixiy davr va mamlakatlarga 

koʻchirib tasvirlanadi. «Farhod va Shirin» (A. Navoiy) dostonida voqea-hodisalar avval Chin 

(Xitoy)da, soʻng Arman o‘lkasida yuz beradi. Farhod, Bahrom – xitoylik, Mehinbonu, Shirin – 

armani, Shopur, Xisrav, Sheruya – eronlik. Holbuki, bu qahramonlar xarakteri, aʼmoli, ruhi bilan 

oʻzbeklarga tegishlidir, undagi voqea-hodisalar asosida Navoiy davri hayotining tipik 

manzaralari oʻz aksini topgandir. Insoniylikni ulugʼlash, ezgulikni kuylash, muhabbat va 

sadoqatni yuksak darajada madh etish, unga ishontirish romantizmning eng xarakterli 

alomatidir. Unda hayotni judayam koʻtarinki ruhda, serjilo boʻyoqlarga boy tarzda, yorqin va 

nozik ifoda etish – xislatga aylanadi va bu xislat kitobxon qalbini larzaga soladi Tasviriy 

vositalar masalasida shuni aytish lozimki, romantizm vakillari koʻpincha hayajonli, koʻtarinki, 

yaʼni, ekzotik, mubolagʻali xayoliy idealni aks ettirishga uringanlar. Chunki romantizm mavjud 

hayotdan qoniqmay, undan oʻzgacha, yaxshiroq turmushni orzu qilishga tayanadi. Xuddi shu 

maqsadda romantizmga epitet, oʻxshatish, metafara, jonlantirish, giperbola va boshqa badiiy 

tasvir vositalaridan keng foydalanilgan. Romantizm adabiy oqimi XVIII–XIX asr Yevropa 

adabiyotida insoniy his-tuygʻular, orzular, tabiat va shaxs erkinligini madh etuvchi gʻoyalar 

asosida shakllangan. Gyote, Bayron, Gyugo kabi adiblar romantizmning tipik vakillari boʻlib, 

ularning asarlarida shaxsiy iztirob, muhabbat, jamiyatga qarshi ruhiy isyon markaziy oʻrinni 

egallagan. [8] 

Oʻzbek romantizmi Yevropa romantizmidan farqli oʻlaroq, milliy ruh va qadriyatlar, 

tarixiylik, xalq ogʻzaki ijodi elementlari bilan boyitilgan boʻlib, bu yoʻnalishning oʻziga xos 

mahalliy xususiyatlarga ega ekanini koʻrsatadi. Yevropa va Oʻzbek romantikasi oʻrtasida ruhiy 

kechinma, yolgʻizlik, idealga intilish va tabiat tasviri singari umumiy badiiy mezonlar mavjud, 

biroq ularning ifodalanish shakllari va estetik mezonlari madaniy muhitga qarab 

farqlanadi.Tadqiqot natijalari shuni koʻrsatdiki, romantizm adabiy yoʻnalishi turli davrlarda va 

madaniy muhitlarda oʻziga xos tarzda namoyon boʻlgan. Yevropa romantizmi asosan shaxsiy 

kechinma va individualistik qarashlarga asoslangan boʻlsa, oʻzbek adabiyotidagi romantizm 

koʻproq ijtimoiy-falsafiy mazmunga ega, unda xalq ruhiyati, tarixiylik va milliy qadriyatlar 

chuqur ifoda topgan. Muhokamadan maʼlum boʻldiki, romantizm faqat bir tarixiy davr mahsuli 

emas, balki u zamonaviy adabiyotda ham dolzarb va yangicha poetik shakllarda davom 

etayotgan jarayondir. XXI asr Oʻzbek adabiyotida romantik gʻoyalarning mavjudligi bu 

yoʻnalishning hozirgi davr oʻquvchisi ruhiyatiga hamohang ekanini koʻrsatadi. 

Romantizm adabiyoti oʻzining hissiy va ideologik xususiyatlari bilan adabiyotda yangi 

bir davrni boshladi. U avvalgi klassik asarlarda uchraydigan qatʼiy tartiblar va qoidalarga qarshi 

turib, erkinlik, individualizm va hissiyotlarga asoslanadi. Shuningdek, romantizm jamiyatdagi 

oʻzgarishlarga, inson huquqlari, tabiat va milliy qadriyatlar masalalariga katta eʼtibor qaratdi. 

Romantizm adabiyotining eng muhim natijalaridan biri uning koʻplab yangi janrlar va 

uslublarning yuzaga kelishiga turtki boʻlgani. Ushbu oqimning zamonaviy adabiyotdagi oʻrni 

ham beqiyosdir, chunki u koʻplab yangi estetik qarashlar va gʻoyalar yaratdi. 

Shuningdek, romantik adiblar ijodidagi erkinlik, orzular va ideallar timsoli har bir 

davrning ijtimoiy-siyosiy va madaniy holatiga uygʻun tarzda ifodalanadi. Bu esa romantizmni 

universallashtiradi va uni har bir adabiy makonda oʻziga xos tarzda namoyon boʻlishiga imkon 

yaratadi. Adabiyotlarning umumiy tahlili shuni koʻrsatadiki, romantizm – bu faqatgina bir davr 

yoki oqim emas, balki inson ruhiyatining chuqur qatlamlarini badiiy ifoda etish imkonini 

beruvchi adabiy-estetik fenomen boʻlib, u turli davr va xalqlarning adabiyotida oʻziga xos 

talqinlarda namoyon boʻladi. [4]  

Xulosa. Romantizm yoʻnalishi, nafaqat adabiy jarayonlarning muayyan bosqichi, balki 

inson tafakkuri, ruhiyati va ichki dunyosining badiiy ifodasi sifatida oʻzining doimiy 

dolzarbligini saqlab kelayotgan adabiy-estetik hodisadir. XVIII–XIX asr Yevropa adabiyotida 

romantizm jamiyatdagi ijtimoiy oʻzgarishlar, aqlparastlikka qarshi norozilik va shaxsiy 

erkinlikka intilish natijasida yuzaga kelgan. Gyote, Bayron, Gyugo kabi adiblar bu yoʻnalishning 

eng yirik vakillari sifatida inson qalbining murakkab kechinmalarini, tabiat bilan uygʻunlikni va 

ideallarga intilishni yuksak badiiy mahorat bilan tasvirlaganlar. Tadqiqotda aniqlanishicha, XXI 

asr Oʻzbek adabiyotida ham romantik gʻoyalar oʻz ifodasini topmoqda. Biroq bu romantizm 

Yevropa anʼanalaridan farqli ravishda milliy ruh, tarixiy xotira, xalqona obrazlar va falsafiy 

mushohadalar bilan uygʻunlashgan.  

Xulosa oʻrnida yana shuni aytishimiz mumkinki, Romantizm adabiyoti XIX asrda 

adabiyotda, sanʼatda va falsafada yangi bir davrni boshlab berdi. Uning asosiy tamoyillari, yaʼni 

idealizm, erkinlik, hissiyotlar va individuallikka boʻlgan eʼtibor, adabiyotda yangi uslublar va 

janrlarning shakllanishiga olib keldi. Romantik adabiyot dunyoqarashni oʻzgartirdi va ijtimoiy-

siyosiy oʻzgarishlarni oʻzida aks ettirdi. Bu oqimning eng yirik vakillari, masalan, Gyugo, 

Pushkin va Gyote oʻz asarlari bilan romantizmni cheksiz yuksaltirdilar. Shu bilan birgalikda 

Xurshid Davronning tarixiy-falsafiy lirikasida, Usmon Azimning poetik tafakkurida yoki 

Muhammad Yusufning samimiy lirikasida koʻzga tashlanadigan romantik unsurlar zamonaviy 

oʻzbek adabiyotida bu yoʻnalishning hayotiyligini koʻrsatadi. Yevropa va Oʻzbek romantizmi 

oʻrtasidagi oʻxshashliklar – inson ruhiyati, muhabbat, orzular, yolgʻizlik, tabiat tasviri kabi 

mavzularda yaqqol namoyon boʻlsa, farqlari esa ularning madaniy, tarixiy va estetik 

kontekstlari bilan belgilanadi. Yevropa romantizmi koʻproq individualistik ruhda boʻlsa, oʻzbek 

adabiyotida bu yoʻnalish ijtimoiy va milliy qadriyatlar bilan uygʻunlashgan holatda ifodalanadi. 

